
Na osnovu člana 31. stav (l) tačka b), l) i k) te člana 76. i člana 91. Statuta Grada Sarajeva („Službene 

novine Kantona Sarajevo”, broj 7/23) Gradsko vijeće Grada Sarajeva, na 29. sjednici održanoj dana 

26.06.2023. godine, donijelo je 

 

Odluku 

o pristupanju Projektu osnivanja naučno-istraživačke infrastrukture 

„Tech4Green” 
 

Član 1. 

(Predmet Odluke) 
 

Ovom Odlukom uređuje se način pristupanja Grada Sarajevo Projektu osnivanja naučno-istraživačke 

infrastrukture „Tech4Green” (u daljem tekstu: „Tech4Green”), način upravljanja, uzajamni odnosi 

uključenih strana i finansiranje obaveza Grada Sarąjevo u cilju realizacije Projekta. 

Član 2. 

(Osnovna načela) 
 

(1) Liderstvo - Gradsko vijeće Grada Sarajeva ima lidersku poziciju u provedbi Projekta iz člana 

l. ove odluke i bit će nosilac svih aktivnosti na njegovoj realizaciji u skladu sa najvišim 

principima transparentnosti, zaštite i promocije javnog interesa, očuvanja okoliša i 

modernizacije bazirane na dostignućima naučnih istraživanja, savremenim informaciono-

komunikacijskim tehnologijama i digitalnim rješenjima s ciljem podsticanja razvoja inovacija, 

istraživanja i popularizacije nauke. 

(2) Učešće - Gradsko vijeće Grada Sarajeva u skladu sa svojom liderskom pozicijom iz stava 1. 

ovog člana obavezuje se ustupiti na korištenje i upravljanje imovinu u svom vlasništvu, koja 

se sastoji od objekta „Vidikovac” na Trebeviću sa svom pripadajućom infrastrukturom 

neophodnom za potpunu implementaciju Projekta iz člana 1. ove odluke, nakon završetka 

izgradnje objekta „Vidikovac”, a koji će na ovaj način dobiti namjenu primjerenu lokaciji na 

kojoj je izgrađen, u skladu sa nadležnostima Grada Sarajevo i potrebama šire društvene 

zajednice. 

(3) Strateška vizija - Pristupanje Projektu iz člana l. ove odluke je u direktnoj funkciji dostizanja 

strateškog cilja Grada Sarajevo - „Grad budućnosti i riznica prošlosti - Pametni grad", 

utvrđenih važećom Strategijom razvoja Grada Sarajevo, kao i osiguravanja uslova za daljnji 

razvoj nauke, tehnologije i privrede na području Grada Sarąjevo ali i cijele Bosne i 

Hercegovine. Na taj način, Grad Sarajevo dodatno potvrđuje svoj status kao glavni grad države 

Bosne i Hercegovine. 

(4) Partnerstvo - Gradsko vijeće Grada Sarajeva će tokom implementacije Projekta iz člana l. ove 

odluke ostvarivati kontinuiranu saradnju sa svim subjektima koji mogu doprinijeti ciljevima 

Projekta, a naročito sa Kantonom Sarajevo, Univerzitetom u Sarajevu, Naučno-istraživačkim 

institutom Verlab za biomedicinski inžinjering, medicinske uređaje i vještačku inteligenciju, 

te Delegacijom EU u BiH koja će osigurati podršku Projektu kroz odgovarajuće finansijske 

instrumente EU. 

Član 3. 

(Ciljevi Projekta) 
 

(1) Osnovni cilj Projekta iz člana l. ove odluke je pružanje podrške u domenu razvijanja naučnih 

i istraživačkih djelatnosti, koje se odnose na uspostavu „Pametnog grada” kao ključne 

strateške vizije Grada Sarajeva, kao i uspostava naučno istraživačke infrastrukture neophodne 

za ubrzani razvoj naučne i poslovne zajednice Grada Sarajevo, Kantona Sarąjevo, Federacije 

Bosne i Hercegovine i države Bosne i Hercegovine, kao i uspostavljanje neophodnih 

tehnoloških preduslova za digitalnu transformaciju javnih institucija i službi u BiH, kao i 

digitalne prilagodbe poslovnog sektora. 

(2) Osnovna djelatnost Tech4Green je naučno-istraživački rad te prikupljanje i obrada podataka, 

uključujući velike količine podataka potrebnih za učinkovito upravljanje i donošenje odluka 

zasnovanih na objektivnim pokazateljima za potrebe javnih institucija, naročito kada se radi o 

dostizanju strateških i operativnih ciljeva u svim sferama od interesa za Grad Sarajevo i drugih 

institucija, prvenstveno u Kantonu Sarajevo ali i Federaciji Bosne i Hercegovine, državi Bosni 

i Hercegovini i šire, formulisanih o okviru UN SDG, te EU strategija kao što su Green Deal i 

digitalna strategija A Europe fit for digital Age, i za potrebe svih drugih strana koje iskažu 

interes za korištenje usluga ovakve naučno-istraživačke infrastrukture, što uključuje i 

potencijalne korisnike iz drugih država. 

 

Član 4. 

(Osnovne aktivnosti u okviru Projekta) 
 

(1) Primarna aktivnost Projekta se sastoji u stvaranju neophodnih uslova za uspostavu 

Tech4Green sa modernom naučno-istraživačkom i tehničkom infrastrukturom, koja uključuje 

računar visokih performansi i druge tehnološke alate neophodne za osiguravanje i podsticanje 

daljnjeg procesa digitalne transformacije, razvoja novih tehnologija i inovacija unutar 

akademskog i poslovnog sektora u Bosni i Hercegovini. 

(2) Nakon uspostave i početka rada Tech4Green, sve javne institucije, naučna i poslovna 

zajednica u BiH i drugi zainteresirani subjekti će dobiti pravo i mogućnost da, u skladu sa 

uvjetima koji će se naknadno propisati odlukama Gradskog vijeća Grada Sarajeva, koriste sve 

kapacitete Tech4Green u cilju razvoja i unaprjeđenja svog djelovanja i poslovanja, u skladu 

sa općeprihvaćenim standardima i ciljevima održivog razvoja. 

(3) Grad Sarajevo će u cilju ubrzanja vlastitog razvoja, u skladu sa definisanim strateškim 

ciljevima i kroz partnerski odnos sa Kantonom Sarajevo, Univerzitetom u Sarajevu i Verlab 

institutom u Sarajevu, te drugim domaćim i međunarodnim subjektima u oblasti novih 

tehnologija i održivog razvoja, nastaviti daljnje razvijanje Projekta. 

(4) Grad Sarajevo će za potrebe upravljanja formirati posebno pravno lice - Fondaciju 

„Tech4Green”, a nakon donošenja posebne Odluke o osnivanju Fondacije od strane Gradskog 

vijeća, koja će uključivati i usvajanje Statuta Fondacije, kojim će se utvrditi međusobna prava 

i obaveze učesnika u Projektu, uz lidersku poziciju Grada Sarajevo. 

 

Član 5. 

(Obaveze uključenih strana) 
 

(1) Nalaže se Javnom preduzeću za upravljanje, zaštitu i održavanje objekata Grada Sarajeva i 

obavljanje komunalnih djelatnosti od javnog interesa Grada Sarajeva „SARAJEVO“ društvo 

sa ograničenom odgovornošću (skraćeno: Javno preduzeće Sarajevo d.o.o.) da preduzme 

aktivnosti u cilju otklanjanja nedostataka izvedenih radova na poslovnom objektu na mjestu 

porušenog hotela, te vanjskog uređenja na lokaciji „Vidikovac-Trebević“ utvrđenih u 

Privremenom izvještaju o izvršenom tehničkom pregledu izvedenih radova izgradnje Općine 

Stari Grad Sarajevo br. UP-I-05-19-2258/21-IH od decembra 2021. godine, a sve u cilju da bi 

Grad Sarajevo kao investitor predmetnog objekta mogao ishodovati odobrenja za upotrebu 

izvedenih radova. 

(2) Nalaže se gradonačelnici Grada Sarajevo sa nadležnim gradskim službama i Pravobranilaštvu 

Grada Sarajevo da Javnom preduzeću Sarajevo d.o.o. po zahtjevu istog, stave na raspolaganje 

svu relevantnu dokumentaciju i informacije u cilju postupanja po stavu l. ovog člana. 

(3) Ostavlja se rok od dva (2) mjeseca za postupanje JP Sarajevo d.o.o. u skladu sa stavom 1. 

ovog člana. 

(4) JP Sarajevo d.o.o. je dužno po isteku roka iz stava 3. ovog člana informisati Gradsko vijeće 

Grada Sarajeva o poduzetim aktivnostima u pogledu stava 1. ovog člana, a kako bi se Gradsko 

vijeće moglo odrediti o daljim radnjama. 

(5) Nalaže se gradonačelnici Grada Sarajevo da poduzme sve potrebne aktivnosti, u saradnji s 

Kantonom Sarajevo, da se izmjene odgovarajući planski dokumenti, kako bi se stvorili i 

planski preduslovi da se objektu Vidikovac na Trebeviću promijeni namjena, tako da 

obuhvaća i naučno-istraživačku kao i potrebne prateće djelatnosti, za nesmetanu funkciju 

„Tech4Green“. 

 

Član 6. 

(Obaveza izrade elaborata) 
 

Za potrebe Projekta iz člana 1. ove odluke izradit će se elaborat o isplativosti i organizaciji koji će 

biti prezentiran Gradskom vijeću Grada Sarajeva kao sljedeći korak u realizaciji Projekta. 

 

Član 7. 

(Način finansiranja) 
 

Grad Sarajevo će u budžetu Grada Sarajeva osigurati potrebna finansijska sredstva za početak 

implementacije Projekta iz člana 1. ove odluke, uključujući i sredstva neophodna za finalizaciju 

projekta izgradnje objekta na Vidikovcu. 

 

Član 8. 

(Stupanje na snagu i početak primjene) 

 

Ova odluka stupa na snagu sedam dana od dana objavljivanja u „Službenim novinama Kantona 

Sarajevo“. 

 

 

PREDSJEDAVAJUĆI GRADSKOG VIJEĆA 

 

  Jasmin Ademović, s.r. 
 

 

 

 

Broj: 01-GV-02-989/23 

Sarajevo, 26.06.2023. godine 


